
ЎЗБЕКИСТОНДА ҚИШЛОҚ ХЎЖАЛИГИ ТУЗИЛМАЛАРИНИ 

МОЛИЯВИЙ МАБЛАҒЛАР БИЛАН ТАЪМИНЛАШ ЙЎЛЛАРИ 
 

В статье анализируется современное состояние осуществление 

экономических реформ в сельскохозяйственных формированиях и 

возможности их финансирования. А также, освещены особенности системы 

финансирования сельскохозяйственных формирований с помощью банковского 

кредита и приводятся рекомендации по совершенствованию их 

финансирования. 

In article is analyzed the current state implementation of economic reforms in 

agricultural formations and possibility of their financing. As such, features of system 

of financing of agricultural formations by meaning of the bank credit are lit and 

recommendations about improvement of their financing are provided 

манбалари, кредит, банк тизими, микрокредит, имтиёзлар, фоиз тўловлари, 

таъминот. 

 

Қишлоқ хўжалиги ислоҳотларини чуқурлаштиришнинг устувор 

вазифалари мамлакат ҳаёти ва иқтисодиётида аграр соҳанинг тутган ўрни, 

республиканинг иқтисодий мустақиллигини таъминлаш, шу билан бирга 

иқтисодиётнинг барча тармоқларида ислоҳотни босқичма-босқич амалга 

ошириб бориш ва ривожлантиришнинг муҳим аҳамиятга эга эканлигидан келиб 

чиқади. 

1-расм. Ўзбекистон республикасида қишлоқ хўжалиги маҳсулотининг 

йиллик ўсиш динамикаси (фоизда)[10]. 

 

Расм маълумотларига кўриниб турганидек, сўнгги йилларда 

мамлакатимизда қишлоқ хўжалиги маҳсулотлари ишлаб чиқаришнинг бир 

маромда ўсишига эришилмоқда, хусусан, 2014 йил якунлари бўйича 

мамлакатда қишлоқ хўжалиги маҳсулотларининг ўсиши 6,9 %ни ташкил 

қилди[1]. 

Албатта, қишлоқ хўжалиги Ўзбекистон Республикаси иқтисодиётининг 

етакчи тармоқларидан бири ҳисобланади. Шунинг учун доимо мамлакатимиз 

ҳукумати ва Марказий банки томонидан қишлоқ хўжалиги тузулмалари 

корхоналарининг фаолиятини молиялаштириш ва уларни молиявий 

рағбатлантиришга катта эътибор қаратилмокда.  

Қишлоқ хўжалигини молиялаштириш, кредитлаш ва суғурта қилишнинг 

янги тизими, жумладан, қишлоқ хўжалигида ишлаб чиқарилган маҳсулот ва 

келтириладиган техника, ёқилғи ва минерал ўғитлар учун бўладиган ўзаро 

ҳисоб-китобларнинг асослари ишлаб чиқилиб банк тизими амалиётига татбиқ 

этилди. Қишлоқ хўжалиги корхоналарининг иқтисодий мустақиллиги кенгайди, 

қишлоқ хўжалиги маҳсулотларини сотиб олишда шартномавий баҳолар тизими 

кенг қўлланилмоқда. 

Ислоҳотларни амалга ошириш жараёнида қишлоқ хўжалигини 

молиялаштириш ва кредитлаш соҳасига ҳам катта эътибор берилмоқда. 

Хусусан, хўжалик юритувчи субъектларга молиявий хизмат кўрсатувчи турли 

кредит институтлари (тижорат банклари, жамғармалар, микрокредит 

ташкилотлари, суғурта компаниялари, лизинг компаниялари) ташкил этилди, 

фермер ва деҳқон хўжаликларини кредитлаш тизимининг ҳуқуқий асослари 

ишлаб чиқилди, аграр соҳани кредитлаш бозор муносабатлари талабларига 

мослаштирилди. Президентимиз И.А. Каримов таъкидлаганларидек: “Буни 

авваламбор иқтисодиётимизда амалга оширилаётган чуқур таркибий 

ўзгаришларнинг, мамлакатимиз бир пайтлардаги аграр республикадан 

босқичма-босқич равишда саноати ривожланган замонавий давлатга айланиб 

бораётганининг яққол тасдиғи сифатида қабул қилишимиз даркор. Қишлоқ 

хўжалигининг ўзида кенг кўламли ўзгаришлар ва сифат жиҳатдан 

янгиланишлар юз бермоқда”[1].  

Бу вазифаларни амалга оширишда банк тизимини ислоҳ қилиш 

борасидаги энг муҳим вазифалар-банкларнинг аҳоли, тадбиркорлик 

субъектлари ва сармоя киритиш мумкин бўлган инвесторлар, шу жумладан, 

хорижий инвесторларнинг бўш пул маблағларини жалб қилиш орқали кредит 

операцияларини кўпайтириш ва уларнинг самарадорлигини ошириш чора-

тадбирларини ишлаб чиқишни билдиради. 

Тижорат банкларининг кредитлари эса, қишлоқ хўжалиги 

корхоналарининг фаолиятини молиялаштиришнинг асосий манбаларидан бири 

ҳисобланади. Бозор муносабатлари шароитида кредитлаш тижорат ҳарактерига 

ва ўз навбатида, катта рағбатлантириш аҳамиятига, яъни қуйидаги омиллар 

билан асосланади: 

- биринчидан, турли мулк шаклидаги қишлоқ хўжалиги тузулмалари 

фаолияти жараёнида такрор ишлаб чиқариш учун зарур бўлган маблағлардан 

фойдаланишда давлат бюджети ва аҳоли ўртасида доимий пайдо бўладиган 

зиддиятларга бардош бериш; 

- иккинчидан, аграр соҳанинг турли соҳалари ва кўп сонли хўжалик 

юритувчи субъектларни фаолият юритишида капитални ва маблағларни турли 

муддатларда доиравий айланишининг узлуксизлигини таъминлаш; 

- учинчидан, нақд пулсиз тўлов воситаларини муомалага киритиш ва 

уларнинг ҳаракатини зарурий жойлаштириш; 

- тўртинчидан, бозор шароитида қишлоқ хўжалиги корхонасини тижорат 

ташкилоти сифатида самарали фаолият юритишини таъминлашга эришиш. 

Республикада кредит ресурслари билан таъминловчи институтлар 

сифатида асосан тижорат банклари юзага чиқмоқда. Банклар билан бир қаторда 

фермер ва деҳқон хўжаликлари фаолиятини кредит ресурслари билан 

таъминлашда турли жамғармалар, микромолиялаштириш муассасалари, 

норасмий кредиторлар ҳамда лизинг компаниялари фаолият юритмоқда. 

Республикада фермер ва деҳқон хўжаликларини кредитлашнинг муқобил 

шакли сифатида лизинг тизими ҳам жорий этилган. Лизинг молиявий 

вазифадан ташқари ишлаб чиқариш функциясини бажаради, яъни ишлаб 

чиқаришни моддий-техника шу жумладан замонавий техника воситалари билан 

таъминлашни жадаллаштириш имконини беради. Лизингга олувчи зарурий 

хизматларни, жумладан техник хизмат кўрсатишдан бошлаб маркетинг, суғурта 

ва бошқа хизматларни жалб қилиш имкониятига эга бўлади. 

Президентимизнинг 2003-2013 йиллардаги, жумладан, 2003 йил              

24 мартдаги “Қишлоқ хўжалигида ислоҳотларни чуқурлаштиришнинг энг 

муҳим йўналишлари тўғрисида”ги фармони[6], 2013 йил 19 апрелдаги “2013 - 

2017 йиллар даврида суғориладиган ерларнинг мелиоратив ҳолатини янада 

яхшилаш ва сув ресурсларидан оқилона фойдаланиш чора-тадбирлари 

тўғрисида”ги ПҚ-1958-сонли қарори [2] ҳамда 2013 йил 17 апрелдаги “2013 - 

2016 йилларда қишлоқ жойларда хизмат кўрсатиш ва сервис соҳасини жадал 

ривожлантириш юзасидан қўшимча чора-тадбирлар тўғрисида”ги ПҚ-1957-

сонли қарорларида[3] деҳқоннинг барча муаммолари бош мезон қилиб олинган.  

Мамлакатимизда амалдаги меъёрий-ҳуқуқий ҳужжатларга мувофиқ 

тижорат банклари орқали фермер ва деҳқон хўжаликларини кредитлаш 

қуйидаги йўналишларда амалга оширилмоқда:  

- фермер хўжаликларида давлат эҳтиёжлари бўйича етиштирилаётган 

қишлоқ хўжалиги маҳсулотларини ишлаб чиқариш харажатларини кредитлаш;  

- фермер ва деҳқон хўжаликлари фаолиятини ташкил қилиш ва 

ривожлантиришга кредитлар ажратиш. 

Бугунги кунда фермер ва деҳқон хўжаликларига банкларнинг ўз 

ресурслари ҳисобидан 2 турдаги, яъни, тижорат ва имтиёзли кредитлар 

ажратилмоқда.  

Фермер ва деҳқон хўжаликларига ажратилаётган кредитлар 

йўналтирилиши бўйича қуйидаги турларга бўлинади: 

- кичик саноат бўлинмалари ва касаначиликни ташкил этиш ва 

ривожлантириш; 

- қишлоқ хўжалиги тармоғини ривожлантириш; 

- фермер хўжаликларида асосий ва такрорий экинлар маҳсулотлари 

етиштиришни ривожлантириш; 

- ноқишлоқ ва қўшимча даромад келтирадиган соҳа сифатида транспорт, 

ҳизмат кўрсатиш, қурилиш, савдо ва умумий овқатланиш, моддий-техника 

таъминоти ва сотиш, маиший коммунал хизмат ва шунга ўхшаш бошқа 

тармоқларни ривожлантириш. 

Тижорат банкининг бўлимлари томонидан ажратилаётган кредитлар, 

аввало, уларни ўз муддатида қайтариш учун манбалари аниқ бўлган, кредит 

фоизи билан қайтарилиши олинадиган даромад билан кафолатланган, молиявий 

барқарор фермер хўжаликларига ажратилади.  

Республикамизда иқтисодиётни либераллаштириш шарт-шароитида 

қишлоқ хўжалиги товар ишлаб чиқарувчилар шароитини яхшилаш учун ҳал 

этилиши зарур бўлган асосий муаммолар қуйидагилардан иборат: 

1) баҳо номутаносиблиги (диспаритети)ни бартараф этиш; 

2) корхоналар учун кредит бериш доирасини кенгайтириш; 

3) маҳсулот сотиш учун яхши шароитлар яратиш; 

4) қишлоқ хўжалиги товар ишлаб чиқарувчилари даромадларининг ўзлари 

етиштирган маҳсулотнинг охирги нархидан оладиган улушини кўпайтириш; 

5) қишлоқ хўжалиги корхоналари ва бирлашмаларида маркетинг 

фаолиятини кучайтириш, шунингдек, бозор конъюнктурасини мунтазам 

ўрганиб бориш; 

6) қишлоқ хўжалиги товар ишлаб чиқарувчиларини даромад нуқтаи 

назаридан давлат ва маҳалла бюджетлари имкониятлари доирасида қўллаб-

қувватлаш; 

7) товар ишлаб чиқарувчиларни молиявий қўллаб-қувватлаш бўйича 

бюджетдан ташқари фондлар ташкил этиш йўли билан қишлоқ хўжалигига 

кредит-молия хизмати кўрсатишни яхшилаш[8]. 

Фаолият юритаётган фермер ва деҳқон хўжаликларининг аксарият қисми 

янги ташкил этилган ва уларда тижорат кредитлари учун 120 фоиз миқдорида 

гаровга қўйиладиган мол-мулк мавжуд эмас. Шунингдек, уларнинг рентабеллик 

даражаси паст бўлиб, кредитни фоизларини қоплаган ҳолда ўз вақтида 

қайтариш имкони йўқ. Қишлоқ хўжалигида маҳсулот етиштиришга сарфланган 

маблағ бир йилда бир маротаба айланади ва олинган кредит ҳам бир йилда бир 

марта қайтади. Чорвачилик тармоғига йўналтирилган кредитлар эса кўп 

холларда 2-3 йилда бир марта айланади. Бу ҳолат бир томондан фермер ва 

деҳқон хўжаликларини банкларининг тижорат кредитларига бўлган талабини 

камайтирса, иккинчи томондан ушбу кредитлардан фойдаланган хўжаликларни 

молиявий барқарорлигига салбий таъсир этмоқда.  

Ер участкасини узоқ муддатли ижарага олиш ҳуқуқини гаровга қўйиш 

тўғрисидаги шартномада фермернинг ижара ҳуқуқи баҳоси кўрсатилади. Ижара 

ҳуқуқининг баҳоси Ўзбекистон Республикаси Марказий Банки бошқарувининг 

2004 йил 13 мартидаги 6/17 сонли қарори билан тасдиқланган “Ер участкасини 

ижарага олиш ҳуқуқи қийматини баҳолаш тартиби тўғрисида Низом”га[7] 

мувофиқ аниқланади. 

Ушбу тартибда ҳам кредитни расмийлаштириш жараёнини мураккаблиги 

яъни, фермерларни ер участкасига бўлган ижара ҳуқуқининг қиймати 

аниқлашнинг механизми мукаммал эмаслиги каби муаммолар мавжуд. 

Шунингдек фермерга ер майдонини 50 йилга ижарага берилган бўлишига 

қарамасдан ижара ҳуқуқини гаровга қўйган ҳолда фаолият мақсадига қараб 1-5 

йилга кредит берилади. Фермернинг ижара ҳуқуқини гаровга қўйган ҳолда 

асосий воситаларини тиклаш ва моддий-техника базасини мустахкамлаш учун 

узоқ муддатли кредит бериш кўзда тутилмаган. 

Бюджетдан ташқари жамғармалар кредит линияларидан олинган 

дастлабки (бошланғич) сармоя фермер ва деҳқон хўжаликларининг фаолиятини 

бошлаш учун айланма маблағларни шакллантиришга, инвестиция 

лойиҳаларининг техник-иқтисодий асослашини ишлаб чиқишга, асбоб-

ускуналар сотиб олишга йўналтирилиши мумкин. 

Республикамиз Президенти ва ҳукумати томонидан деҳқон ва фермер 

хўжаликларида чорвачилик тармоғини ривожлантиришга алоҳида эътибор 

қаратилмоқда. Жумладан, Ўзбекистон Республикаси Президентининг 2006 йил 

23 мартдаги ПҚ-308-сонли «Шахсий ёрдамчи, деҳқон ва фермер хўжаликларида 

чорва молларини кўпайтиришни рағбатлантириш чора-тадбирлари 

тўғрисида»ги[5] ҳамда 2008 йил 21 апрелдаги ПҚ-№842 сонли “Шахсий 

ёрдамчи, деҳқон ва фермер хўжаликларида чорва молларини кўпайтиришни 

рағбатлантиришни кучайтириш ҳамда чорвачилик маҳсулотлари ишлаб 

чиқаришни кенгайтириш борасидаги қўшимча чора-тадбирлар тўғрисида”ги 

қарорлари[4] асосида чорвачилик маҳсулотлари етиштирувчи деҳқон ва фермер 

хўжаликларига тижорат банкларининг ўз ресурслари ва бюджетдан ташқари 

жамғармалар ҳисобидан кредит маблағлари ажратилмоқда. 

2014 йилда тижорат банклари томонидан кичик бизнес ва хусусий 

тадбиркорлик субъектларига 9 триллион сўмдан ортиқ ёки 2013 йилга нисбатан 

1,3 баробар кўп, шу жумладан, 2 триллион сўмга яқин миқдордаги 

микрокредитлар ажратилди. Бу ўтган йилга қараганда 39 фоиз кўпдир. Сўнгги 

беш йилда кичик бизнесни кредитлаш ҳажми қарийб 5 баробар кўпайди. 

Хусусий тадбиркорларнинг хом ашё ресурсларидан фойдаланиш имконияти, 

биринчи навбатда, бундай маҳсулотларни биржа ва ярмарка савдоларида сотиш 

ҳажмини кўпайтириш ҳисобидан сезиларли равишда кенгайтирилди. Масалан, 

2014 йилда улар томонидан Республика Товар-хом ашё биржасида қарийб 3 

триллион сўмлик ёки 2013 йилга нисбатан 1,6 баробар кўп хом ашё ва 

материаллар сотиб олинди. Шу билан бирга, хусусий тадбиркорлар биржа 

савдолари орқали ўзлари ишлаб чиқарган 1 триллион 500 миллиард сўмлик 

маҳсулотни сотди, бу кўрсаткич 2013 йилга қараганда 1,7 баробар кўпдир[1]. 

Деҳқон хўжаликлари орасида ўтказилган сўров натижаларига кўра, 

тижорат банкларидан кредит олишдаги асосий муаммолар қуйидагилардан 

иборат: банкдаги ҳисоб рақамининг мавжуд эмаслиги; катта миқдордаги маблағ 

олиш учун юридик шахс мақомга эга бўлиш ва гаров таъминотининг зарурлиги; 

кредитни нақд пулда берилмаслиги; зарур ҳужжатларни йиғишда билим ва 

тажрибанинг етарли эмаслиги ва бошқалар.  

Банклар учун деҳқон хўжаликлари ноқулай мижозлигича қолмоқда. Буни 

бир қатор сабаблар билан изохлаш мумкин, жумладан: банк учун 

таваккалчилик омилининг юқорилиги, қишлоқ хўжалиги ишлаб чиқаришининг 

паст рентабеллилиги (кўп ҳолларда деҳқон хўжаликларида маҳсулот ишлаб 

чиқариш рентабеллиги юқори бўлишидан қатъий назар), етарли даражадаги 

гаров таъминотининг йўқлиги, ҳисоб рақамининг мавжуд эмаслиги, деҳқон 

хўжаликлари томонидан аксарият ҳолларда кам миқдорда кредит олиниши, 

кредитни расмийлаштириш жараёнининг мураккаблилиги. 

Шу билан бирга республикамизда шаклланган тадбиркорлик 

субъектларини тижорат банклар томонидан кредитлашнинг амалдаги тизими 

қишлоқ хўжалиги билан шуғулланувчи фермер ва деҳқон хўжаликларини 

бошқа тармоқлардаги тадбиркорлик суъектлари билан тенг шароитга қўймоқда. 

Яъни, саноат йўналишидаги кичик корхоналарда тижорат банкларидан олинган 

кредитларнинг қайтими қисқа муддатларни ташкил этиб, фоиз ставкаларини 

(қарзларни) тўлаш имконияти мавжуд. Аммо, фермер ва деҳқон хўжаликларида 

ишлаб чиқаришга сарфланган молиявий маблағлар қайтими (даромад олиши) 

йил якуни билан боғлиқ. Чорвачилик билан шуғулланаётган тадбиркорлар эса 

2-3 йилдан кейингина даромад олиб, сарфланган харажатларни, шу жумладан 

банк кредитларини ёки кредит фоизларини қайтариш имкониятига эга.  

Мамлакатимиз қишлоқ хўжалиги корхоналарини молиялаштиришда 

банкларнинг фаоллигини ошириш мақсадида қуйидаги тадбирларни амалга 

ошириш мақсадга мувофиқдир: 

1. Қишлоқ хўжалиги корхоналарини банклар томонидан кредитлаш 

ҳажмини ошириш мақсадида тижорат банкларининг ресурс базасини 

мустаҳкамлаш тадбирларини ишлаб чиқиш лозим. Бунинг учун қуйидаги аниқ 

тадбирларни амалга ошириш мақсадга мувофиқдир: 

а) қишлоқ хўжалигини кредитлаш билан шуғулланаётган тижорат 

банкларининг муддатли ва жамғарма депозитларини мажбурий заҳира 

ажратмасидан озод қилиш ёки уларга нисбатан имтиёзли заҳира ставкаларини 

жорий қилиш лозим. 

Яна бир муаммо шундаки, жаҳон бозорини ўзлаштириш кўп жиҳатдан 

қишлоқ хўжалиги маҳсулотининг кўриниши билан боғлиқ. Бунда 

маҳсулотларни навларга ажратиш, ўраш, қадоқлаш ва унинг айниқса тез 

бузиладиган турларини истеъмолчиларга ўз вақтида етказиб берилиши кўзда 

тутилади. 

Озиқ-овқат маҳсулотини қайта ишлашга хорижий сармояларни кенг жалб 

этиш, қўшма корхоналар ташкил этиш, улар орқали жаҳон бозорига чиқиш 

зарур. 

Қишлоқ хўжалиги хом-ашёсини қайта ишлаш ва тайёр озиқ-овқат 

маҳсулотларини ишлаб чиқариш бўйича ихчам технология билан жихозланган 

кичик ва ўрта корхоналарни барпо этиш лозим. 

2. Республикамизнинг йирик тижорат банкларини қишлоқ хўжалик 

корхоналарига берадиган факторинг кредитларининг ҳажмини ошириш лозим. 

Бунинг натижасида қишлоқ хўжалик корхоналарининг дебитор-кредитор 

қарздорлигини сезиларли даражада қисқартириш, уларнинг пул маблағларига 

бўлган эҳтиёжини тўлароқ қондириш имконини беради.  

3. Қишлоқ хўжалик корхоналарига тижорат банклари томонидан ҳисоб-

китоб хизмати кўрсатишни такомиллаштириш лозим. 

Бунинг учун, аввало, қишлоқ хўжалиги корхоналарининг тўлов 

операцияларини амалга ошириш жараёнига банкларнинг ордерли чекларини 

жорий қилиш лозим. Банкларнинг ордерли чеклари қишоқ хўжалик 

корхоналарининг кредитор қарздорлигини сезиларли даражада қисқартириш, 

айланма маблағларни тўлдириш мақсадида жалб қилинадиган банк кредитлари 

миқдорини камайтириш имконини беради. Шу билан бирга ислоҳотларни 

амалга ошириш жараёнида пайдо булаётган бир катор муаммолар хам 

мавжудки, уларни бартараф этиш, пахтачилик хўжаликларининг иқтисодий 

бакувват хўжалик юригиш субъектларига айланишига имкон яратади. Улар 

куйидагилардан иборат: 

1. Деҳқон-фермер хўжаликлари ихтисослигини ҳисобга олган холда, 

хўжалик ишлаб чикилган айланма маблағлар меьёрларига биноан, айланма 

маблағлар талаби ҳисоб-китоби бизнес-режаларда кўзда тутилади. Ушбу ҳисоб-

китобларга асосан талаблар маблағ билан таъминланмаган кисмига имтиёзли 

кредитлар бериш механизмини яратиш зарур. Айниқса, иш хаки, уруғлик ўғит 

ва ёнилғи-мойлаш материаллари билан ўз вақтида таъминлаш масаласи 

имтиёзли кредитларга бўлган талабни оширмокда. Шу билан бирга, 

xўжаликларга меъёридан ортиқ; айланма маблағлар пайдо бўлишининг олдини 

олувчи тартиб ишлаб чиқиш зарурати пайдо бўлмокда. 

2. Қишлоқ хўжалик маҳсулотлари етиштираётган деҳқон-фермер 

хўжаликларининг моддий манфаатдорлигини таъминлаш мақсадида шартнома 

режасини ошириб бажарган оила пудратчиларга режадан ортиқча 

етиштирилган маҳсулотни (пахтадан ташқари) тўлиқ пудратчи ихтиёрида 

қолдириш билан биргаликда, ушбу маҳсулот ҳисобидан даромад солиғи 

олиниши тартибини бекор қилиш ёки имтиёзли асосда солиққа тортиш 

тизимини жорий этиш мақсадга мувофиқ. 

3. Сунгги йилларда Республика ҳукумати томонидан қишлоқ хўжалик 

тармоқларига ёрдам сифатида давлатга тегишли бўлган қарзлардан кечилиши 

ва қарзларнинг маьлум муддатга музлатиб қўйилиши тармоқ учун катта 

иқтисодий ёрдам бўлиши билан биргаликда, баъзи иқтисодий муаммоларни ҳам 

келтириб чиқармокда. Хусусан, йилни зарар билан якунлаган хўжаликларнинг 

қарзлари кечилиши ижтимоий адолатсизликка олиб келади. Бизнингча мазкур 

қарзларни бартараф этиш учун куйидагича ёндашиш керак. Кечиладиган 

қарзлар маълум маъмурий ҳудудлар учун эмас, балки аниқ қишлоқ хўжалиги 

корхоналари доирасида ҳал этилиши лозим. Бунда қарзлар ҳудуднинг экин 

майдонлари ва улар майдонлари унумдорлигини асос қилган ҳолда амалга 

оширилиши зарур. Бу ҳол ижтимоий адолатсизликка бархам беради ва 

хўжаликларнинг тенг иқтисодий вазиятини таъминлайди. 

Юқоридагилардан келиб чиқиб бизнингча фермер ва деҳқон 

хўжаликларини кредитлаш тизимини иқтисодиётни эркинлаштириш нуқтаи 

назардан келиб чиққан ҳолда қуйидаги йўналишларда такомиллаштириш 

лозимлигини талаб этмоқда:  

Маҳсулот етиштириш харажатларини қоплаш ва айланма маблағларни 

тўлдиришни молиялаштириш ва кредитлаш йўналишида: 

- фермер ва деҳқон хўжаликларини ўз маблағлари билан банк 

маблағларини шерикчилик асосида маҳсулот ишлаб чиқаришга йўналтириш 

ҳамда кредитларнинг устама фоизларини маҳсулот билан олиш (тўлаш) орқали 

банкларни ишлаб чиқаришда қатнашишини таъминлаш; 

- давлат эҳтиёжлари учун харид қилинаётган қишлоқ хўжалиги 

маҳсулотлари учун тўловларни ўз вақтида амалга оширилишини ва ушбу 

маблағлардан фермерларни эркин фойдаланишини таъминлаш лозим. Бу ҳолат 

қишлоқ хўжалик корхоналари ва уларга хизмат кўрсатувчи тармоқларни 

молиявий-иқтисодий ҳолатини яхшилашнинг асосий мустаҳкам омили 

ҳисобланади. 

Барча вилоятлар бўйича сотиб олинадиган пахта толаси ҳосилига бир ҳил 

нарх тўланган. Бизнинг фикримизча бундай ҳолат қишлоқ хўжалигида фаолият 

кўрсатувчи фермер ва деҳқон хўжаликларини тўлиқ рағбатлантирмайди. Чунки 

турли вилоятлар турли табиий ва биологик шароитга эга. Шу сабабли уларнинг 

қилган сарф харажатларини тўлиқ ва тўғри қоплаш мақсадида ер унумдорлиги 

ва ер ренталари табақалаштирилгани каби, минтақаларнинг табиий иқлим ва 

бошқа шароитларини ҳисобга олинса мақсадга мувофиқ бўлар эди. 

Банкларнинг қишлоқ хўжалик тузулмаларини кредитлаш жараёнини 

тезлаштириш мақсадида банк тизимида рақобат муҳитини ривожлантириш 

учун фикримизча ўз кредит портфелида қишлоқ хўжалик тузулмаларига 

ажратилган кредитлар миқдори 50 фоиз ва ундан кўп бўлган банкларни 

имтиёзли солиққа тортиш тизимини жорий қилиш зарур. Чунки бундай банклар 

асосан мижозларга имтиёзли ва юқори даражадаги рискли кредит бериш билан 

шуғулланадилар. Шу сабабли аксарият ҳолларда банк даромад ўрнига зарар 

кўриб ишлаши мумкин. Юқоридаги тизим банкларни бундай оғир ҳолатдан 

халос этган бўлар эди. 

Давлат томонидан харид қилинадиган пахта ва дон маҳсулотлари учун 

амалга ошириладиган аванс кредитларини республиканинг сабзавот ва мева 

етиштирувчи хўжаликларига ҳам жорий қилиш зарур. Чунки мамлакат 

аҳолисининг асосий қисми қишлоқ жойларда истиқомат қилади. Улар 

томонидан кўп етиштириладиган ва истъемол қилинадиган маҳсулотлар бу 

сабзавот ва мевалар ҳисобланади. Бундан ташқари, ҳозирги кунда уларни четга 

экспорт қилиш имкониятлари мавжуд. Бироқ уларни етиштириш учун давлат 

томонидан ҳеч қандай имтиёзлар кўзда тутилмаган. Шунинг учун бундай 

ташкилотларни ва хўжаликларни ривожлантириш учун ушбу тизимни жорий 

қилиш даркор.  

Ушбу муаммоларнинг ҳал этилиши қишлоқ хўжалик маҳсулотларини 

етиштирувчи барча тузулмаларни молиявий ахволини яхшиланишига, ҳар бир 

дехқон моддий маифаатдорлигини таъминлаш оркали ишлаб чикариш 

самарадорлигини оширишга хизмат килади. 

